
Umsögn um drög að upplýsingastefnu stjórnvalda, mál nr. 164/2022 

 

Undirritaður hefur farið yfir drög að upplýsingastefnu stjórnvalda sem kynnt var til 
samráðs af hálfu forsætisráðuneytisins, vegna boðs um þátttöku í samráði 14. og 19. 
september sl. 

Drög þau að upplýsingastefnu stjórnvalda sem fyrir liggja eru í þremur hlutum: 

1. Gagnsæi í störfum stjórnvalda. 
2. Öflug miðlun upplýsinga. 
3. Greiður aðgangur upplýsinga. 

Ákvæði upplýsingalaga sem kveður á um upplýsingastefnu til fimm ára (3.mgr. 
13.gr.), getur sérstaklega um að þar skuli m.a. „haft að leiðarljósi að mæta þörfum 
lýðræðislegs samfélags fyrir vandaðar og áreiðanlegar upplýsingar.“ Þessi umsögn 
er í þeim anda og byggist á reynslu undirritaðs í starfi við opinber skjalasöfn í rúm 20 
ár. Henni er skipt í kafla og í lok hvers kafla kemur fram skáletruð samantekt. 

Góður ásetningur kemur fram í þessum drögum. Bent skal þó á ágalla bæði á 
drögunum og skýrslu starfshópsins sem þau samdi. Þeir fela í sér skort á meðvitund 
um sögulega framvindu og að skautað er fram hjá öryggismálum og áreiðanleika.  

E.t.v. veldur þessu þrönga sjónarhorni að starfshópurinn er einkum skipaður 
starfsmönnum sem sinna afgreiðslustörfum en bera ekki skjalavörsluábyrgð skv. 
lögum um opinber skjalasöfn. Áherslan er á ásýndina og framhliðina þar sem þessir 
ágætu starfsmenn starfa. Heildarsýn skortir a.m.k. í stefnuna, sem er yfirborðskennd 
og mikilvægir þættir upplýsingalaga og laga um opinber skjalasöfn hafa lítið sem 
ekkert vægi í drögunum. Stefnan verður óhjákvæmilega að byggjast á lögum og þau 
eiga sér sögulegan og siðferðislegan bakgrunn sem mikilsvert er að draga fram í 
stefnu sem þessari. Hún ætti einnig að varpa skýrara ljósi á hvernig ætlunin sé að 
framfylgja lögunum en það er verkefni stjórnvalda. Þar ætti t.d. rammi boðaðrar 
aðgerðaráætlunar að koma fram skýrar. Erindisbréf starfshópsins birtist ekki með 
skýrslu starfshópsins og drögum stefnunnar, en fram kemur að markmið stefnunnar 
sé að vera leiðbeinandi fyrir stjórnvöld. 

 

Söguleg skírskotun 

Grundvallaratriði í stjórnskipan vestrænna ríkja eftir Frönsku byltinguna er réttur 
borgaranna til skjala. Hugmyndir um gagnsæi og aðgengi að upplýsingum hjá 
stjórnvöldum eru því meira en 230 ára gamlar og langt frá því að vera nýjung. 

Opinber skjalasöfn eiga að tryggja rétt borgaranna til skjala. Þetta komst fyrst í lög í 
Evrópu á 18. öld, þá urðu þau tímamót sem marka upphaf almenns upplýsingaréttar, 



 
Héraðsskjalasafn Kópavogs  
H.S. 9. október 2022 

2/8 

   
þótt þau skiluðu sér fyrst til fulls til Íslands árið 1984 með lögum um Þjóðskjalasafn 
Íslands, 1993 í stjórnsýslulögum og 1996 í upplýsingalögum. Í Evrópu gerðist þetta 
fyrst með prentfrelsistilskipuninni í Svíþjóð 1766 þar sem almenningi var tryggður 
aðgangur að almennum opinberum skjölum, jafnt í stjórnsýslu sem á 
Ríkisskjalasafninu, en greiður aðgangur að traustum opinberum upplýsingum var 
talinn forsenda prentfrelsis. 

Í Frönsku byltingunni var stofnað Þjóðskjalasafn Frakka, fyrsta þjóðskjalasafnið, með 
yfirlýsingu 12. september 1790. Franska þjóðþingið setti ýtarlegri lög þann  7. 
messidor árið 2 (25. júní 1794) um Þjóðskjalasafnið. Í þeim lögum felst andi 15. 
greinar mannréttindayfirlýsingarinnar frá 1789: Samfélagið hefur rétt til þess að 
draga sérhvern opinberan starfsmann til ábyrgðar fyrir stjórnsýslu sína. Í 
skjalasafnslögunum (37. gr.) er kveðið á um rétt sérhvers borgara til að glöggva sig á 
opinberum skjölum. 

Upplýsingarmenn sem lögðu hugmyndalegan grundvöll Amerísku og Frönsku 
byltinganna veltu mjög fyrir sér valdi, meðferð þess og takmörkunum. Ríkt í þeim 
hugmyndum var óttinn við harðstjórn (tyranni og despotismus). Spor 
konungseinveldis hræddu. Skjöl eru valdmiðlar, ekki ólíkt því sem peningar eru 
gjaldmiðlar. Meðferð þeirra, áreiðanleiki og gildi skipta miklu máli jafnt fyrir 
almenning sem stjórnvöld. 

Borgaralegt lýðveldi verður að tryggja milliliðalaust aðgengi að skjölum í löggjöf 
sinni, annars glata borgararnir frelsi sínu og lýðræðislegum völdum. Milliliðalaust 
aðgengi er grundvallaratriði sem verður að uppfylla. Miðlun og birting, sem 
vissulega kann að vera mikils vert, felur ávalt í sér stýrt aðgengi til góðs eða ills. Hið 
milliliðalausa frjálsa aðgengi tryggir aftur á móti hin borgaralegu réttindi. Hinn 
lögvarði réttur borgarans að komast beint í skjalasafnið er það sem tryggir þessi 
réttindi. Skammtað aðgengi, birting, „frumkvæðisbirting“ og miðlun er algerlega á 
forsendum stjórnsýslunnar. 

Lykilstofnanir hins milliliðalausa aðgengis borgarans eru opinberar 
skjalavörslustofnanir. Séu þær ekki öflugar við varðveislu skjala og við eftirlit með 
opinberri skjalavörslu verður stjórnsýsla ógagnsæ, óskýr og ólýðræðisleg. Í 
upplýsingastefnu stjórnvalda sem miða á að gagnsæi og auðveldu aðgengi ætti að 
minnast beinum orðum á opinber skjalasöfn, hlutverk þeirra og eflingu þeirra, 
fremur en að ganga alveg framhjá þeim með því að nefna þau ekki. 

Nefna ætti í stefnunni mikilvægi opinberra skjalasafna sem miðlægra stofnana til að tryggja 
upplýsingarétt í landinu. 

Upplýsingar og skjöl - hugtök 

Skjöl er meira afmarkandi hugtak en upplýsingar, en jafnframt víðtækara að 
innihaldi. Skjal felur ekki aðeins í sér upplýsingar, heldur einnig sönnun. Frásögnin 
eða miðlunin á því sem skjalið sýnir og sannar er ekki ígildi skjalsins. 

Að flýja hugtakið skjal og nota aðeins hugtakið upplýsingar er flótti frá festu, 
áreiðanleika og ábyrgð og er ekki traustvekjandi. 

Upplýsingum sem eru falskar, rangar eða villandi má hæglega miðla, veita aðgang 
að og hafa um þær gagnsæi. Því er mikilsvert að tryggja áreiðanleika skjala sem 
myndast hjá stjórnvöldum í samræmi við mikilvægi þeirra. Að tryggt sé að þau séu 

ósvikin, heil og rétt og á formi sem tryggir milliliðalaust gagnvart þeim sem fær að 
þeim aðgengi að þau séu upphafleg. Einnig að skráning þeirra sé nákvæm og rétt, 
það atriði má að sönnu sjá í stefnudrögunum. Þetta eru í reynd atriði sem ættu að 
vera stjórnvöldum mikið kappsmál, því sé efast um réttleika upplýsinga er 
mikilvægt fyrir stjórnvöld að hafa undir höndum sjálfstæðan vitnisburð í formi 
áreiðanlegra skjala, ekki upplýsingar sem stjórnvöld þurfa á hverjum tíma að halda 
fram að séu réttar án þess að hafa fyrir því annað en óstaðfestan texta. Miðað við 
skilgreiningu orðsins skjals í lögum um opinber skjalasöfn getur slíkur texti talist 
skjal, en ljóst er að ekki verður litið á slíkt skjal sem sönnun eða staðfestingu.  Bera 
má brigður á áreiðanleika slíks texta með fullum rétti.  

Óþol almennings gagnvart stjórnvöldum og Alþingi eftir efnahagshrunið 2008 á m.a. 
rætur í slugsi og sleifarlagi við skjalfestu í stjórnsýslunni og undarlegri meðferð 
skjala og gagna. Um þetta vísast til skýrslu Rannsóknarnefndar Alþingis um hrun 
bankanna. Almannaregla og traust á stjórnvöldum skiptir miklu máli og 
mikilsverður þáttur í því er að viðurkenna nauðsyn skjala á áreiðanlegu og 
varanlegu formi. Annað vekur vantraust á stjórnvöldum. 

Stefna stjórnvalda nú ætti auðvitað að miða að því að bæta skjalavörslu, ekki með 
fagurgala, heldur skýrum texta um að vinnubrögð við skjalagerð og skjalavistun og 
varanlega skjalavörslu eigi að vanda. Það hlýtur að vera kjarninn í upplýsingastefnu 
stjórnvalda miðað við lög. 

Nefna ætti í stefnunni mikilvægi þess að mynda gild skjöl á viðeigandi hátt og formi með 
tilliti til réttinda og skyldna borgara og stjórnsýslu til að tryggja heilindi stjórnsýslunnar, 
ekki aðeins til skamms tíma heldur einnig til langframa. 

Áreiðanleiki, varanleiki og öryggi 

Áreiðanleiki og varanleiki skjala stjórnvalda kemur hvergi fyrir í 
upplýsingastefnunni. Þetta eru atriði sem eru beinlínis í uppnámi nú vegna upptöku 
tækninýjunga sem nú er framfylgt, meira af kappi en forsjá. Mikilvægt er að tekið sé 
á þessum þáttum í upplýsingastefnu stjórnvalda til að efla trúverðugleika þeirra.  

Vandkvæðum er bundið að varðveita upplýsingar á hverfulu formi til langframa eða 
færa sönnur á uppruna og gildi þeirra. Því virðist hætt við að sú miðlun, aðgengi og 
gagnsæi sem kveðið er á um í stefnunni sé aðeins til skamms tíma og innistæðulítið 
yfirborð.  

Þeim sem er „praktískur“ í nálgun á þetta, þ.e. fljótfær og hrekklaus, kann að koma 
þetta fyrir sjónir sem léttvægt. En þá er rétt að hugleiða að skjöl eru ekki hugsuð 
einvörðungu sem upplýsingagjafi eða miðlun upplýsinga. Staðfestingin og 
varanleikinn skiptir miklu máli í samtíð og sögu. Réttindi og skyldur eru tryggðar 
með áreiðanlegri skjalfestu. Sagan hefur og mikla stjórnmálaþýðingu á hverjum tíma. 
Á tímum sjálfhverfu og upplausnar er vissulega erfitt að fá skilning á slíku almennu 
sjónarhorni. Skáldsagan 1984 eftir George Orwell er ádeila á alræðisríki, þar kemur 
þetta fram: 

Who controls the past, controls the future: who controls the present, controls 
the past… The mutability of the past is the central tenet of Ingsoc. Past events, 
it is argued, have no objective existence, but survive only in written records 
and in human memories. The past is whatever the records and the memories 

agree upon. And since the Party is in full control of all records, and in equally 
full control of the minds of its members, it follows that the past is whatever 
the Party chooses to make it. 

Sá sem ræður fyrri tímum, ræður ókomnum tímum: sá sem ræður núna 
ræður fyrri tímum. ... Hræranleiki fyrri tíma er meginkenning Ingsoc. Því er 
haldið fram að fyrri atburðir eigi sér enga hlutbundna tilveru en lifi 
einvörðungu í rituðum vitnisburði og minningum manna. Fyrri tímar eru 
hvaðeina sem ritaða vitnisburðinn og minningarnar greinir ekki á um. Þar 
sem flokkurinn ræður alveg öllum rituðum vitnisburði og er jafnframt 
allsráðandi yfir huga flokksmanna, þá er afleiðingin sú að fyrri tímar eru 
hvaðeina sem flokkurinn kýs að hafa þá. 

Með þessu er lýst einu af þremur kjölfestuatriðum alræðisstefnu stjórnmálaflokksins 
Ingsoc, hin eru nýmál (newspeak) og tvískinnungur (doublethink). 

Í þessu ljósi er full ástæða til að stjórnvöld taki af allan vafa um að stefna þeirra sé að 
viðhafa skjalagerð og skjalavörslu sem tryggir áreiðanleika og varanleika, þannig að 
stjórnvöld eigi ekki allskostar við borgarann um réttleika upplýsinga hverju sinni. 

Kumpánleg „Hæ“ og „hnipp“ fá borgararnir í tölvuskeytum frá verkefninu Island.is 
þar sem borgarinn er minntur á erindi frá opinberum stofnunum sem ekki eru látin 
af hendi, en haldið inni í faðmi hins opinbera, bak við skömmtuð lykilorð og undir 
forræði hins opinbera. Borgarinn fær ekki einu sinni í hendur varanlegt skjal, aðeins 
ímynd og upplýsingar. Þetta er vissulega upplýsingastefna, upplýsingastefna sem 
minnir á stefnu þeirra stjórnvalda sem George Orwell bjó til í skáldsögunni 1984. 
Þessi stefna er virk upplýsingastefna stjórnvalda og kemur ekki fram í hinni birtu 
upplýsingastefnu. Það vekur ýmsar alvarlegar spurningar m.a. um gagnsæi. 

Að koma í veg fyrir myndun sjálfstæðra einkaskjalasafna borgaranna með þessum 
hætti er hættuleg aðför að grunnréttindum þeirra og sjálfsforræði. 

Miðlunar- og vinnslutækni virðist ruglað saman við vörslu- og sönnunartækni með 
þeim óheppilegu afleiðingum að meðferð upplýsinga undir formerkjum gagnsæis og 
miðlunar ryður burt áreiðanleika og varanleika undir formerkjum skjala. Þetta leiðir 
til upplýsingaeinokunar sem felur í sér stefnu alræðisríkis. 

Sé stefna stjórnvalda að halda öllum upplýsingum í valdi sínu og skammta þær til 
borgaranna í gegnum Island.is, líkt og þeir séu orðnir þegnar, verður það að koma fram í 
upplýsingastefnunni. Þarfir lýðræðislegs samfélags eru vissulega aðrar, en þetta er stefna sú 
sem er við lýði. 

Opinber skjalavarsla og opinber gögn á stafrænu formi 

Glötun þeirra gagna sem stjórnvöld höfðu hjá Skýrr eða Skýrsluvélum ríkisins og 
Reykjavíkurborgar  á 20. öld virðist umfangsmikil, en ekki hefur verið gerð formleg 
matsgerð á því. 

Ætla má að mikill hluti þeirra upplýsinga sem var á stafrænu/rafrænu formi af 
gögnum/skjölum stjórnvalda fyrir aldamótin sé glataður, að því er virðist fremur þó 
vegna óstjórnar og kæruleysis en ásetnings. Upplýsingastefna stjórnvalda ætti e.t.v. 
að taka afstöðu til þess hvernig standa eigi að langtímavarðveislu skjala og 
upplýsinga. Þar nægir ekki að nefna aðeins til lög eins og t.d. lög um opinber 

skjalasöfn. Vörslu- og eftirlitshlutverk opinberra skjalasafna hefur verið 
vanfjármagnað í áratugi með hörmulegum afleiðingum. Stjórnvöld hafa haft þessa 
vörslu og eftirlit með skjalavörslu sinni innan sinna vébanda. Tillögur til fjárlaga, frá 
stjórnvöldum, hafa ekki tryggt nægilega fjármögnun til þessa. Full fjármögnun 
opinberra skjalasafna í samræmi við hlutverk þeirra hlýtur að vera kjarnaatriði í 
ábyrgri upplýsingastefnu stjórnvalda. 

Nefna ætti í stefnunni að tryggja eigi fjármagn til opinberra skjalasafna til þess að þau séu í 
stakk búin til að framfylgja þeim lögum sem um þau gilda. 

Lögsaga Íslands, fullveldi, forstöðumannaábyrgð og upplýsingaöryggi 

Upplýsingaöryggi sem samtvinnast óhjákvæmilega aðgengi og áreiðanleika er ekki 
nefnt í stefnunni. Skýjavistun gagna hins opinbera hjá einkaaðilum og erlendis er í 
blóra við lög um opinbera skjalavörslu. Í nýlegri Öryggis- og þjónustustefnu fyrir 
hýsingarumhverfi. Stefnu um notkun skýjalausna frá Fjármála- og efnahagsráðuneytinu 
er skautað framhjá ákvæðum laga um opinber skjalasöfn um forstöðumannsábyrgð á 
skjalavörslu og lítt skeytt um fullveldi íslenska lýðveldisins. Þar er aðeins fjallað um 
þjónustutilboðin sem slík og tæknileg atriði þ.e. þjónustukaup, algerlega forðast að 
benda á að útvistun skjalavörslu hins opinbera er ólögleg á Íslandi. Bæði í Noregi og 
Svíþjóð hefur verið lagst gegn því að opinber skjöl (upplýsingar) séu hýst utan 
landamæra ríkjanna. Slíkt er fullveldisbrot þar sem opinberum skjölum er komið 
undan lögsögu ríkisins og upplýsinga- og skjalarétti þess. Upplýsingastefnan ætti því 
að kveða skýrt á um að óheimilt sé að vista skjöl utan ábyrgðarsviðs forstöðumanna 
og opinberra skjalasafna. 

Í reynd tryggja lög um opinber skjalasöfn betur persónuvernd íslenskra borgara, sé 
þeim framfylgt, heldur en lög um persónuvernd. Markmið laga um opinber 
skjalasöfn er öryggi og réttindi borgara og stjórnsýslu, en markmið 
persónuverndarlaga markaðssetning upplýsinga. Gagnvart þessu hljóta stjórnvöld 
að þurfa að marka stefnu. T.d. hvort gögn/skjöl um skólabörn eigi að vera örugg hjá 
ábyrgum forstöðumönnum á íslenskri grundu í samræmi við skjalavörslulög eða 
leiksoppur einkafyrirtækja á evrópskri grundu í samræmi við persónuverndarlög. 
Starfssvæði opinberra skjalasafna á Íslandi nær a.m.k. ekki út fyrir íslenska lýðveldið.  

Birting innihalds ýmissa opinberra skjala og upplýsingamiðlun getur að nokkru leyti 
verið frjálslegri að svo miklu leyti sem ekki sé um að ræða viðkvæmar 
persónuupplýsingar eða aðrar upplýsingar sem sanngjarnt og eðlilegt er að leynt 
fari. 

Nefna ætti í stefnunni að forstöðumannsábyrgð skjalavörslu verði tryggð og fullveldi landsins 
með því að varðveita skjöl og upplýsingar á viðeigandi stöðum skv. lögum. 

Valdmörk sveitarstjórnarstigs og ríkisstjórnarstigs 

Þjóðskjalasafn Íslands hefur í rúman áratug gert tilraunir til að sölsa undir sig 
stafræn gögn sveitarfélaga, að því er virðist til þess að hafa af sveitarfélögunum 
sértekjur til rekstrar síns. Þessi atlaga gegn sjálfræði sveitarfélaga hefur falið í sér 
ásælni sem gengur á valdmörk stjórnsýslustiga. Héraðsskjalasöfnin hafa þurft að 
leita til ráðuneytisins til að fá úrskurð um að þau eigi skv. lögum að varðveita skjöl 
þeirra sveitarfélaga sem að þeim standa óháð formi. Úrskurður ráðuneytisins var þó 
ekki nægilega skýr, þrátt fyrir að lögin væru afdráttarlaus og gefi enga 

framsalsheimild. Héraðsskjalasöfnin hafa síðar mátt þola ósanngjarnar ásakanir af 
hálfu Þjóðskjalasafns um rekstur sinn í skýrslu sem sett var fram í nafni 
eftirlitshlutverks Þjóðskjalasafnsins. Ríkisstofnun hefur þannig haft eigin stefnu, 
andstæða lögum, um að gera vörslu stafrænna skjala miðlæga hjá Þjóðskjalasafni 
Íslands. Það hlýtur að verða að vera þáttur í upplýsingastefnu stjórnvalda, í samræmi 
við lög, að héraðsskjalasöfn fái óáreitt að sinna vörsluhlutverki sínu að fullu í héraði. 
Þjóðskjalasafnið hefur verið einrátt um aðferðir og stefnu við stafræna skjalavörslu, 
án þess þó að vera faglega sjálfstætt til þess og í flestu háð Ríkisskjalasafni Dana. 
Framkoma Þjóðskjalasafnsins og óeðlileg samskipti við Samband íslenskra 
sveitarfélaga hafa orðið héraðsskjalasöfnunum þung í skauti og haldið aftur af þeim í 
stafrænni þróun. Það er nauðsynlegt að stjórnvöld taki af öll tvímæli um hlutverk 
héraðsskjalasafna að þessu leyti í upplýsingastefnu sinni, og í því verði fremur farið 
að lögum, en þorsta Þjóðskjalasafns Íslands í sértekjur. 

Nefna ætti í stefnunni að Þjóðskjalasafn Íslands eigi að fara með langtímavarðveislu 
stafrænna gagna ríkisins og héraðsskjalasöfn eigi að fara með langtímavarðveislu stafrænna 
gagna á sveitarstjórnarstigi. 

Miðlun og birting 

Fjallað er um miðlun upplýsinga í öðrum hluta stefnudraganna. Í skipunarbréfi 
starfshópsins er minnst á fjölmiðla, sem er e.t.v. vafasamt í þessu samhengi. 
Fjölmiðlalög hafa verið sett og þar er um þá fjallað, þeir starfa ekki á vegum 
stjórnvalda þegar kemur að upplýsingarétti. Það kann ekki góðri lukku að stýra að 
búa til sérstakar lagalegar eða stefnubundnar tengingar milli hins opinbera og 
fjölmiðla í borgaralegu þjóðfélagi þegar kemur að upplýsingarétti eða skjalarétti. 

Lögbirting mikilvægra skjala hins opinbera fær ekki skýra umfjöllun í 
stefnudrögunum. Þar er t.d. átt við Stjórnartíðindi og Lögbirtingablaðið og 
sambærileg grunnfyrirmæli og tilkynningar stjórnvalda. Birtingarhátturinn er nú 
orðinn með sama sniði og bréf stjórnvalda til borgaranna á Island.is þ.e. í faðmi hins 
opinbera, undir forræði þess á gagnaþjónum. Borgarinn hefur almennt ekki aðgang 
að þessum ritum í föstu formi. Þau eru í reynd ekki gefin út, heldur gefin inn, ef svo 
má að orði komast, og eru háð valdi þess sem ræður gagnaþjóninum. Nefna má að 
íslenskur prentiðnaður var knésettur með því að hverfa frá prentútgáfu slíkra rita. 

Almenn miðlun/birting upplýsinga um starfsemi stjórnvalda fór til forna fram á 
þingum. Tilkoma prentunar auðveldaði þetta mjög. Lögbókin var t.d.  fyrst prentuð 
árið 1578. Það tryggði útbreiðslu á áreiðanlegu, föstu formi. Nefna má að reynt var að 
tryggja aðgengi almennings að lögprenti í lögum um lestrarfélög nr. 57, 1937, en þau 
voru fyrirrennarar almenningsbókasafna. Nú hefur lögprenti víða verið fargað hjá 
almenningsbókasöfnum. Að hafa það sem áður var lögprent ekki á prenti í föstu 
formi, heldur á gagnaþjónum stjórnvalda, vekur upp ýmis vandkvæði sem tengja má 
alræðisstefnu, sama eðlis og þau sem nefnd voru í tilvísuninni hér til skáldsögu 
George Orwell. 

Sé stefna stjórnvalda að halda öllum upplýsingum í valdi sínu og skammta þær til 
borgaranna í gegnum gagnaþjóna á vegum stjórnarráðsins, líkt og þeir séu þegnar, verður 
það að koma fram í upplýsingastefnunni. Þarfir lýðræðislegs samfélags eru vissulega aðrar, en 
þetta er stefna sú sem er við lýði. 

Samkeyrsla upplýsinga 

Ekkert kemur fram í upplýsingastefnunni um afstöðu til samkeyrslu upplýsinga. 
Samkeyrsla upplýsinga hefur á sér óorð eftir meðhöndlun þýskra stjórnvalda á 
Gyðingum og öðrum þjóðfélagshópum í Þriðja ríki nasismans að ógleymdum 
ýmsum alræðisríkjum og harðstjórn nýlenduvelda á 20. öld. Upplýsingar eru 
samkeyrðar á Island.is að meira eða minna leyti í nafni þjónustu og hagræðis. Í 
kringum þá þjónustu og hagræði er óljóst hvort ábyrgðar- og valdmörk 
forstöðumanna stofnana, sem bera lagalega ábyrgð á opinberri skjalavörslu og 
afgreiðslu skjala, hafi verið virt. Hvaðan koma t.d. einkunnir úr framhaldsskólum frá 
fyrri tímum inn á Island.is? Um það ríkir ekki gagnsæi. Að hve miklu leyti flæða 
skjöl innan íslenskrar stjórnsýslu yfir vald- og ábyrgðarmörk sem ætti fremur að 
marka skýrlega til að tryggja skjalavörsluábyrgð? Er stjórnsýslunni frjálst að haga 
slíku flæði eftir eigin hentugleikum án tillits til laga um opinber skjalasöfn? Væri ekki 
vert að taka á þessu í upplýsingastefnu stjórnvalda? Ábyrgð forstöðumanna er skýr í 
lögum um opinber skjalasöfn, en er hún skýr í framkvæmd? Veiting aðgengis er 
þeirra skv. lögum og þegar henni sleppir hjá opinberu skjalasafni. Stjórnvöldum er 
ætlað að framfylgja lögum, þetta ætti því að vera hluti af stefnu þeirra í 
upplýsingamálum. 

Nefna ætti í stefnunni að skjalavörsluábyrgð og mörk hennar eigi að fara að lögum. 
Sé samkeyrsla Island.is hluti af stefnu stjórnvalda hlýtur að verða að orða það í stefnunni.  

Tæknilegt öryggi og öryggi í ófriði 

Notkun stafrænna undirskrifta á stafrænum gögnum hjá hinu opinbera, þar sem 
staðfesting á réttleika er háð þriðja aðila er áhættusöm og sérstaklega varhugaverð 
þegar mikið er í húfi eða gagnvart langtímahagsmunum. Langtímavarsla á slíkum 
gögnum er vandasöm, ef ekki ómöguleg. Langtímasamninga og samninga um 
mikilsverð og stórvægileg málefni ætti að tryggja með hefðbundnum hætti með 
undirritunum á pappírsformi til að tryggja milliliðalaust og varanlegt gildi þeirra. 
Það er viðurhlutamikið að stefna öryggi hins opinbera og borgaranna í hættu í 
blindri tæknitrú. Miðlun á efni slíkra samninga er auðveld í stafrænu afriti. 
Samnýting pappírstækni og stafrænnar tækni er farsælasta leiðin í þessu efni. 
Mikilsvert er að upplýsingastefna stjórnvalda geri ráð fyrir pappírsbundnum 
skjölum, einkum þegar mikið er í húfi. 

Hátimbruð stafræn gagnavarsla krefst öryggis í innviðum sem t.d. nýlegt 
rafmagnsleysi vegna óveðurs sýnir að eru ófullnægjandi. Slíkir öryggisþættir hljóta 
að þurfa að vera þáttur í upplýsingastefnu stjórnvalda. Einnig öryggi við hýsingu og 
gagnaþjóna stjórnvalda og meðvitað forræði forstöðumanna með skjalavörsluábyrgð 
yfir þeim. Nokkuð hefur verið rætt um netsamband í gegnum sæstrengi og öryggi 
þeirra t.d. vegna styrjaldarhættu. Það ætti ekki að koma inn á upplýsingastefnu 
stjórnvalda gagnvart opinberum gögnum, því eins og fyrr segir er hýsing opinberra 
skjala á erlendri grundu brot á ábyrgðarákvæðum laga um opinbera skjalavörslu. 
Skýjavistun hins opinbera verður að vera innan íslenskra laga og innan valdmarka 
ábyrgðarmanns skjalavörslu á hverjum stað. Ætti það ekki að vera í 
upplýsingastefnu stjórnvalda? 

Vegna ófriðarhættu á vorum tímum er mikilsvert að Ísland verði án tafar aðili að 
Haag sáttmálanum um vernd menningarverðmæta í vopnuðum átökum frá 1954 

með viðaukum. Með því hlytu opinber skjalasöfn á Íslandi alþjóðlega vernd ef í 
harðbakkann slægi. 

Nefna ætti í stefnunni að mikilvægt sé að meiriháttar hagsmunir og langtímahagsmunir skuli 
tryggðir með undirrituðum pappírsskjölum. 
Einnig ætti að nefna til mikilvægi þess að innviðir upplýsingaöryggis séu tryggðir. 
Það ætti að vera hluti af stefnunni að stuðlað verði að því að Ísland fullgildi Haag sáttmálann 
um vernd menningarverðmæta í vopnuðum átökum frá 1954 með viðaukum. 

Lokaorð 

Stjórnvöld hafa, með því að setja opinber skjalasöfn til hliðar í stefnumótun og 
fjármögnun á undanförnum áratugum, dregið mjög úr afli þeirra til þess að stuðla að 
ábyrgri skjalavörslu stjórnvalda. Fjársvelti þeirra hefur jafnvel leitt til innbyrðis átaka 
þeirra í milli eins og hér hefur komið fram. Langtímavarsla stafrænna gagna hefur 
þannig verið látin sitja á hakanum. Hægt hefur á því að forsendur stafrænnar 
umbreytingar komist á hjá stjórnvöldum af þessum sökum. Opinberu skjalasöfnin, 
Þjóðskjalasafn og héraðsskjalasöfn eru lykilstofnanir til þess að stuðla að og tryggja 
þau vinnubrögð og aga við skráningu sem er nauðsynlegt stjórnvöldum til þess að 
þau geti staðið undir þeim kröfum sem stafræn gagnavarsla gerir. 

Drög þau að upplýsingastefnu stjórnvalda sem hér er til umfjöllunar eru 
ófullnægjandi að mati undirritaðs, þau eru svo almennt orðuð að þau snerta nær 
hvergi efnislega þætti upplýsingamála hjá stjórnvöldum.  

Yfirborðskennd endursögn á fyrirmælum laga er þó ekki fullnægjandi sem stefna, 
þar verður að fara nánar út í efnið til að skýra áform og vilja framkvæmdavaldsins 
við að framfylgja fyrirmælum laga. Þar er og þörf á dýpri skilningi á eðli og sögu 
upplýsinga- og skjalaréttar en fram kemur í drögunum. Slíkur skilningur verður að 
endurspeglast í stefnu um upplýsingamál, ekki síst þegar teknar eru upp 
tækninýjungar. Fullur skilningur á eldri tækni og áhrifum hennar á eðli og 
framkvæmd stjórnskipunar er forsenda þess að tækninýjungar verði teknar upp 
stórslysalaust. Slík þekking finnst aðeins hjá reyndustu starfsmönnum 
stjórnsýslunnar og opinberra skjalasafna. 

Það vekur furðu að opinber skjalasöfn séu ekki nefnd í drögum að upplýsingastefnu 
stjórnvalda, þetta eru hinar miðlægu stofnanir sem skv. lögum er ætlað að tryggja 
réttinn til skjala. 

Hvatt er til þess að það sem hér er sagt verði tekið til athugunar við mótun 
upplýsingastefnu stjórnvalda. 

 

Virðingarfyllst, 

 

Hrafn Sveinbjarnarson, 
héraðsskjalavörður 

 


